Ләйла Жанысова
Әңгіме өзегі – Оғыз хан 
Қазақстан халқы облыстық ассамблеясының түрік мәдени орталығы өткізген “Оғыз хан – аңыз бен шындық” атты “дөңгелек үстелге” осы күрделі тарихи тақырып арқау болды. Оған студенттер, Қазақстан халқы облыстық ассамблеясы мәдени орталықтарының мүшелері қатысты. 

Шара барысында Манаш Қозыбаев атындағы Солтүстік Қазақстан мемлекеттік университетінің оқытушылары: “Құқықтық пәндер” кафедрасының аға оқытушысы Ділбар Бегалина, тарих ғылымдарының кандидаты, доцент Сергей Захаров, “Қазақстан халқы Ассамблеясы” кафедрасының меңгерушісі, тарих ғылымдарының кандидаты, доцент Людмила Гривенная өз пікірлерімен бөлісті.

Олардың айтуына қарағанда, түпкі тегі бір түркі халықтарының XV ғасырға дейінгі салт-дәстүрі, тілі, әдебиеті ортақ дамып, туысқан ұлттар бір-бірін тілмашсыз түсініскен. Ауыз әдебиетінің көптеген үлгілері өте ерте замандарда, тіпті, жазу-сызу өнері жоқ кезде-ақ туғаны тарихтан белгілі. Жылдар жылжып, ғасырлар өтсе де, тарихи жәдігерлермен қатар ауыз әдебиеті арқылы қиял дүниесінен туған ерлікті дәріптейтін, таңғажайып жырлар, сан-салалы ертегілер, бірлікке шақыратын батырлық жырлар біздің кезеңге дейін сақталған. 

Солардың бірі – Оғыз хан. Ол бүгінгі күні әзірбайжан, түрікмен, өзбек, қытай, иран, түрік, ирак жерлерінде тұратын түркі халықтарының шыққан тегі, ата-бабасы болып саналып жүр. Бізге ауызша және жазба түрде жеткен аңыздарға сүйенсек, Оғыз ханның алты ұлынан 24 тайпалық бірлестік тараған. 

